
AD\893668MT.doc PE478.445v02-00

MT Magħquda fid-diversità MT

PARLAMENT EWROPEW 2009 - 2014

Kumitat għad-Drittijiet tan-Nisa u l-Ugwaljanza bejn is-Sessi

2011/2185(INI)

1.3.2012

ABBOZZ TA’ OPINJONI
tal-Kumitat għad-Drittijiet tan-Nisa u l-Ugwaljanza bejn is-Sessi

għas-Sottokumitat għad-Drittijiet tal-Bniedem;

dwar ir-Rapport Annwali dwar id-Drittijiet tal-Bniedem fid-Dinja u l-politika 
tal-Unjoni Ewropea dwar il-kwistjoni, inklużi l-implikazzjonijiet għall-politika 
strateġika tal-UE dwar id-drittijiet tal-bniedem
(2011/2185(INI))

Rapporteur għal opinjoni: Teresa Jiménez-Becerril Barrio



PE478.445v02-00 2/9 AD\893668MT.doc

MT

PA_NonLeg



AD\893668MT.doc 3/9 PE478.445v02-00

MT

SUĠĠERIMENTI

Il-Kumitat għad-Drittijiet tan-Nisa u l-Ugwaljanza bejn is-Sessi jistieden lis-Sottokumitat 
għad-Drittijiet tal-Bniedem, bħala l-kumitat responsabbli, biex jinkorpora s-suġġerimenti li 
ġejjin fil-mozzjoni għal riżoluzzjoni tiegħu:

– wara li kkunsidra l-Konvenzjoni dwar l-eliminazzjoni ta' kull forma ta’ diskriminazzjoni 
kontra n-nisa (CEDAW), u l-Protokoll Mhux Obbligatorju tiegħu,

– wara li kkunsidra d-Dikjarazzjoni tan-NU dwar il-Protezzjoni tan-Nisa u t-Tfal fl-
Emerġenzi u l-Konflitti Armati, u r-Riżoluzzjonijiet tal-Kunsill tas-Sigurtà 1325 (2000) u 
1820 (2008),

– wara li kkunsidra l-Linji Gwida tal-Unjoni Ewropea dwar il-vjolenza kontra n-nisa u l-
ġlieda kontra l-forom kollha ta' diskriminazzjoni kontrihom,

– wara li kkunsidra d-‘Dokument Orjentat għall-Azzjoni dwar it-tisħiħ tad-dimensjoni 
esterna tal-UE dwar azzjoni kontra t-traffikar tal-bnedmin: Lejn Azzjoni Globali tal-UE 
kontra t-Traffikar tal-Bnedmin’,

– wara li kkunsidra l-Karta f'Isem il-Mara tal-Kummissjoni Ewropea,

– wara li kkunsidra r-Rakkomandazzjoni tal-Kumitat tal-Ministri tal-Kunsill tal-Ewropa 
dwar miżuri fil-ġlieda kontra d-diskriminazzjoni fuq bażi tal-orjentazzjoni sesswali u l-
identità tal-ġeneru (CM/Rec(2010)5) u r-rakkomandazzjoni u r-riżoluzzjoni 
(Rakkomandazzjoni 1915 u Riżoluzzjoni 1728 rispettivament) tal-Assemblea Parlamentari 
tal-Kunsill tal-Ewropa dwar l-istess suġġett,

A. billi d-drittijiet tan-nisa, kif rikonoxxuti minn konvenzjonijiet internazzjonali u standards 
legali, għandhom isiru l-pedament tar-relazzjonijiet bilaterali b’mod sistematiku, b’mod 
partikolari dawk ma’ pajjiżi terzi li magħhom l-UE ffirmat ftehimiet ta’ assoċjazzjoni u ta’ 
kooperazzjoni;

B. billi l-vjolenza u/jew id-diskriminazzjoni kontra n-nisa ma tista’ tiġi ġġustifikata bl-ebda 
raġuni politika, reliġjuża jew kulturali;

C. billi t-terminu "vjolenza kontra n-nisa" għandu jiftiehem li jinkludi kwalunkwe att ta' 
vjolenza ibbażata fuq il-ġeneru, li jirriżulta, jew li aktarx jirriżulta, fi ħsara jew tbatija 
fiżika, sesswali jew psikoloġika għan-nisa, inkluż it-theddid ta' atti bħal dawn, l-isfurzar, u 
ċ-ċaħda arbitrarja tal-libertà, kemm fil-ħajja pubblika kif ukoll fil-ħajja privata;

D. billi l-vjolenza sesswali fil-forma ta' stupru tal-massa u stupru etniku, it-traffikar tal-
bnedmin u forom oħra ta' abbuż sesswali għadhom jintużaw, b'mod inaċċettabbli, bħala 
tattika tal-gwerra mill-forzi armati f'reġjuni ta' konflitt madwar id-dinja inkluż bħala 
'akkwisti tal-gwerra’ filwaqt li dawk li jwettqu vjolenza sesswali jieħdu vantaġġ mis-
sitwazzjonijiet ta' konflitt; billi l-isturpru fi żmien ta' gwerra ġie rikonoxxut min-
Nazzjonijiet Uniti bħala reat kontra l-umanità, u billi sa mill-2008 l-Kunsill tas-Sigurtà 
tan-Nazzjonijiet Uniti impenja lilu nnifsu li jiġġieled kontra l-użu ta' vjolenza sesswali 

bħala tattika tal-gwerra;

E. billi l-importanza tal-involviment tan-nisa u ta' perspettiva tal-ġeneru hija enfasizzata mill-
fatt li fejn ikun hemm aktar nisa involuti fir-riżoluzzjoni tal-kunflitti u fil-proċessi għall-
kostruzzjoni tal-paċi, huma jwettqu rwol ewlieni fin-negozjati għall-paċi, filwaqt li 
jwessgħu l-ambitu tar-rikostruzzjoni, ir-riabilitazzjoni u t-tisħiħ tal-paċi;

F. billi għadhom qed iseħħu diversi forom ta’ abbuż, iżda sikwit dawn ma jiġux rappurtati 
għax jitwettqu mill-membri tal-familja immedjata tal-vittma;

1. Jilqa’ l-Karta f'Isem il-Mara tal-Kummissjoni Ewropea, li tippromwovi l-ugwaljanza bejn 
is-sessi kemm f’livell internazzjonali kif ukoll tal-UE, u l-Pjan ta’ Azzjoni tal-UE dwar l-
Ugwaljanza bejn is-Sessi u l-Poter lin-Nisa fl-Iżvilupp għall-perjodu 2010-2015, u jitlob 
biex isiru sforzi biex jintlaħqu l-MDGs dwar l-ugwaljanza bejn is-sessi u biex tittejjeb is-
saħħa materna;

2. Jenfasizza b’mod partikolari l-ħtieġa li tkun promossa l-edukazzjoni tas-saħħa u 
programmi xierqa għas-saħħa sesswali u riproduttva, li huma parti prominenti mill-
politika tal-iżvilupp u tad-drittijiet tal-bniedem tal-UE fir-rigward tal-pajjiżi terzi;

3. Jistieden lill-Kummissjoni u lill-Kunsill jiżguraw li n-nisa f’sitwazzjonijiet ta’ kunflitt 
ikollhom aċċess ġust għas-sistemi pubbliċi tal-kura tas-saħħa, u protezzjoni ginekoloġika 
u tal-ostetriċja adegwata kif definita mill-Organizzazzjoni Dinjija tas-Saħħa;

4. Jesprimi t-tħassib serju tiegħu dwar id-diskriminazzjoni u l-vjolenza domestika abbażi ta’ 
sess li rabbew l-għeruq f’diversi żoni urbani u rurali ta' pajjiżi terzi, ir-rati għoljin ta’ 
stupru fuq in-nisa u l-bniet fl-Afrika ta’ Isfel, investigazzjonijiet inadegwati (li ta' spiss 
ikunu ostakolati mill-iżbilanċ bejn is-sessi), ostakli għall-aċċess għall-kura tas-saħħa, u 
dewmien biex jingħata trattament mediku lill-vittmi;

5. Jitlob biex id-drittijiet tan-nisa jingħataw aktar kunsiderazzjoni fil-politiki ta’ azzjoni 
esterna u fl-istrumenti finanzjarji bl-għan li tiżdied l-integrazzjoni tas-sessi permezz ta’ 
programmi ġeografiċi u tematiċi, u biex ikun hemm koordinazzjoni aħjar fost l-istrumenti; 
hu tal-fehma li l-ugwaljanza bejn in-nisa u l-irġiel u l-ħarsien tad-drittijiet tal-bniedem 
tan-nisa għandhom ikunu inklużi b'mod sħiħ fl-oqsma kollha relevanti tal-politika tal-
azzjoni barranija tal-UE u l-azzjonijiet u l-programmi kollha li jagħmlu parti minnha;

6. Jistieden lill-Kummissjoni u lill-Istati Membri biex b’mod attiv jippromwovu n-
nondiskriminazzjoni abbażi ta’ sess, razza u oriġini etnika, ta’ reliġjon jew twemmin, 
diżabilità, età jew orjentazzjoni sesswali fil-politika barranija tagħhom anke permezz tal-
Istrument Ewropew għad-Demokrazija u għad-Drittijiet tal-Bniedem (EIDHR);

7. Jilqa' l-'għodda' adottata fl-2010 mill-grupp ta' ħidma tal-Kunsill dwar id-drittijiet tal-
bniedem bl-għan li jgħin l-istituzzjonijiet tal-UE, l-Istati Membri, id-delegazzjonijiet u 
entitajiet oħra jirreaġixxu b'ħeffa meta jkun hemm ksur tad-drittijiet tal-bniedem ta' 
persuni LGTB; jistieden lill-Kummissjoni tindirizza l-kawżi strutturali ta' vjolazzjonijiet 
bħal dawn;

8. Itenni li d-drittijiet tan-nisa għandhom ikunu parti importanti tad-djalogi tad-drittijiet tal-

bniedem immexxija mill-UE, u tad-djalogu politiku tal-UE ma’ pajjiżi terzi li magħhom 
ikunu ġew iffirmati ftehimiet ta’ koperazzjoni jew ta’ assoċjazzjoni, bi qbil mal-klawsoli 
dwar id-drittijiet tal-bniedem f’dawn il-ftehimiet, u li għandha tikber il-parteċipazzjoni 
tan-nisa fi tranżizzjonijiet paċifiċi - kemm madwar il-mejda tan-negozjati kif ukoll fi rwoli 
attivi; jistieden lill-Kummissjoni u lill-Kunsill biex jieħdu l-miżuri xierqa kollha fil-każ li 
jsir xi ksur ta’ dawn id-dispożizzjonijiet;

9. Jinsab imħasseb ħafna dwar iż-żieda fil-vjolenza bbażata fuq il-ġeneru f’bosta partijiet 
tad-dinja, li hi waħda mis-sintomi tal-kriżi dinjija, u b’mod speċjali dwar l-għadd li qed 
jiżdied ta’ feminiċidju (il-qtil ta’ nisa u bniet) f'xi pajjiżi  tal-Amerika Latina, li qed iseħħ 
f’kuntest ta’ vjolenza ġeneralizzata u diskriminazzjoni strutturali; jikkundanna bil-qawwa 
kull tip ta' vjolenza bbażata fuq il-ġeneru u r-reat orribli tal-feminiċidju, flimkien mal-
impunità li tiddomina għal dawn ir-reati, li tinkoraġġixxi aktar lill-qattiela;

10. Jistieden lill-Kummissjoni u lis-SEAE jistabbilixxu linji ċari ta' responsabilità bejniethom 
u jikkoordinaw l-azzjonijiet relevanti min-naħa tad-delegazzjonijiet tal-UE ma' dawk tal-
ambaxxati tal-Istati Membri fil-pajjiżi kkonċernati, bl-għan li d-dikjarazzjoni li għamlet il-
Viċi-President/Rappreżentant Għoli, Catherine Ashton, dwar il-feminiċidju tinbidel 
f'politiki konkreti li għalihom irid ikun hemm riżorsi suffiċjenti; bl-istess mod, jistieden 
lill-Kummissjoni tipprovdi appoġġ politiku u finanzjarju għax-xogħol tas-Sistema Inter-
Amerikana tad-Drittijiet tal-Bniedem dwar il-kwistjoni tal-feminiċidju, u tikkontribwixxi 
għall-implimentazzjoni tas-sentenzi tagħha;

11. Jappoġġa l-istati tal-Amerika Latina fit-twettiq tal-obbligi ta' diliġenza xierqa f'termini ta' 
prevenzjoni, monitoraġġ, investigazzjoni u prosekuzzjoni tal-feminiċidju, l-impożizzjoni 
ta' sanzjonijiet u ta' kumpens; jistieden lill-Kummissjoni biex regolarment tqajjem il-
kwistjoni fid-djalogi politiċi, u b’mod partikolari fid-djalogi eżistenti dwar id-drittijiet tal-
bniedem, u toffri kooperazzjoni fit-tiftix ta’ modi biex tiġi eliminata l-vjolenza kontra n-
nisa u l-feminiċidju fil-kuntest tas-sħubija bireġjonali;

12. Iħeġġeġ, għalhekk, lill-Kummissjoni u lill-Kunsill biex ikomplu jinkoraġġixxu lil pajjiżi 
terzi sabiex jipprovdu b’mod espliċitu għad-drittijiet tan-nisa fil-leġiżlazzjoni tagħhom,
sabiex jiżguraw li dawn id-drittijiet jiġu rispettati, u biex jimplimentaw politiki u 
mekkaniżmi li jqisu l-ġeneru u li jinvolvu aktar lin-nisa fit-teħid ta’ deċiżjonijiet fil-ħajja 
pubblika, kemm f’dik politika, ekonomika u soċjali;

13. Jistieden lill-Kummissjoni tagħmel il-kwistjoni tad-drittijiet tan-nisa ċentrali fin-negozjati 
mal-pajjiżi kandidati kollha, mingħajr eċċezzjoni, biex tfakkar lill-awtoritajiet Torok li l-
vjolenza severa u persistenti kontra n-nisa, inklużi delitti tal-unur u żwiġijiet bikrija u 
furzati, tibqa' kwistjoni ewlenija għat-Turkija, biex tieqaf tinjora l-ineffettività tal-miżuri 
ta' rimedji u l-klemenza tal-awtoritajiet Torok u n-nuqqas tagħhom li jikkastigaw b'mod 
effettiv lil min iwettaq ir-reat, biex tħeġġeġ lill-Gvern Tork iħaffef il-proċess ta' riformi, 
jintroduċi l-ugwaljanza bejn is-sessi u l-programmi kontra l-vjolenza fil-livelli kollha tas-
sistema edukattiva u jħarreġ uffiċjali pubbliċi, lill-pulizija, il-ġudikatura u lis-soċjetà 
ċivili, u biex titlob lit-Turkija timplimenta politiki ta' prevenzjoni, protezzjoni u 
prosekuzzjoni effettivi u tagħmel progress tanġibbli f'termini ta' rispett u implimentazzjoni 
tad-drittijiet tan-nisa; isostni, barra minn hekk, li t-Turkija għandha tikkonforma mal-
obbligi internazzjonali bħal pereżempju, il-Konvenzjoni dwar l-Eliminazzjoni ta’ kull 

Forma ta’ Diskriminazzjoni kontra n-Nisa, il-Programm ta’ Azzjoni tal-Kajr, il-
Pjattaforma ta’ azzjoni ta’ Bejġing u d-Dikjarazzjoni tal-Millennju tan-NU;

14. Jistieden lill-Kummissjoni u lill-Istati Membri jindirizzaw il-vjolenza kontra n-nisa u d-
dimensjoni relatata mal-ġeneri fil-ksur tad-drittijiet tal-bniedem fuq livell internazzjonali, 
b’mod partikolari fil-kuntest ta' assoċjazzjoni bilaterali u ta' ftehimiet kummerċjali 
internazzjonali fis-seħħ u dawk li qed jiġu negozjati;

15. Jenfasizza l-fatt li l-għanijiet tad-djalogu politiku għandhom jinkludu wkoll it-tneħħija tar-
riservi kollha għas-CEDAW u r-ratifika tal-Protokoll Mhux Obbligatorju tagħha mill-
Istati msieħba kollha;

16. Jirrikonoxxi r-rwol pożittiv tal-EIDHR fil-ħarsien tad-drittijiet tan-nisa u tad-difensuri tad-
drittijiet tan-nisa, u jilqa’ l-kampanji reġjonali u tematiċi ta’ qawmien ta’ kuxjenza li ġew 
organizzati bħala parti mill-ġlieda kontra l-isterjotipi, id-diskriminazzjoni u l-vjolenza 
domestika, b’konformità mal-linji gwida tal-UE dwar il-vjolenza kontra n-nisa u l-bniet, 
dwar il-vjolenza sesswali kontra n-nisa fil-kunflitti, dwar iż-żwieġ bikri u furzat, dwar il-
mutilazzjoni ġenitali tan-nisa u dwar il-parteċipazzjoni tan-nisa fil-proċess demokratiku;

17. Jistieden lill-Kummissjoni biex tagħmel użu akbar tal-EIDHR sabiex jiġu indirizzati l-
forom kollha ta’ vjolenza fiżika, soċjali u psikoloġika kontra n-nisa, kif ukoll biex 
tiżviluppa miżuri sabiex jiġu msaħħa d-drittijiet tan-nisa u tiġi msaħħa wkoll il-pożizzjoni 
tagħhom fis-soċjetà;

18. Jenfasizza l-ħtieġa li jiġu intensifikati l-isforzi, kemm fil-livell bażiku kif ukoll dak ta' 
politika, biex tiġi eliminata l-mutilazzjoni ġenitali tan-nisa u l-prattiċi u t-tradizzjonijiet 
kollha li jagħmlu ħsara lin-nisa u lill-bniet, filwaqt li jiġi enfasizzat il-fatt li dawn il-
prattiċi jikkostitwixxu vjolazzjoni serja tad-drittijiet tal-bniedem u tal-integrità fiżika tan-
nisa u l-bniet, u jistieden lill-Istati Membri jadottaw l-inizjattiva tan-NU biex jitwaqqaf 
jum dinji kontra l-mutilazzjoni ġenitali tan-nisa;

19. Jappoġġa n-nisa kollha madwar id-dinja li qed jiġġieldu għad-drittijiet tan-nisa, b’mod 
partikolari jinnota l-avvenimenti riċenti fl-Arabja Sawdija fejn għadd dejjem jikber ta' nisa 
qed isuqu l-karozzi u jiġġieldu għall-ugwaljanza;

20. Jistieden lill-Kummissjoni u lill-Istati Membri jirrevedu u jtejbu b’mod sinifikanti d-
dispożizzjonijiet relatati mal-ugwaljanza bejn is-sessi fil-kuntest tar-relazzjonijiet barranin 
fil-proposta għal Qafas Finanzjarju Plurijennali 2014-2020;

21. Jistieden lill-Kummissjoni tistabbilixxi Osservatorju Ewropew dwar il-Vjolenza kontra n-
Nisa;

22. Ifakkar li d-Direttiva tal-Kunsill 2004/81/KE tad-29 ta' April 2004 dwar il-permess ta' 
residenza maħruġ lil ċittadini ta' pajjiżi terzi li huma vittmi ta’ stupri tal-massa, it-traffikar 
tal-bnedmin u forom oħra ta’ abbuż sesswali tan-nisa u t-tfal, jew li kienu s-suġġett ta' 
azzjoni għall-faċilitazzjoni ta' immigrazzjoni illegali, li jikkoperaw mal-awtoritajiet 
kompetenti, u d-Direttiva 2009/52/KE tal-Parlament Ewropew u tal-Kunsill tat-
18 ta’ Ġunju 2009 li tipprevedi standards minimi għal sanzjonijiet u miżuri kontra min 
iħaddem lil ċittadini minn pajjiżi terzi b’residenza illegali, huma għodda utli għall-

protezzjoni tal-vittmi tat-traffikar u għandhom jiġu implimentati b’mod sħiħ;

23. Jenfasizza n-nuqqas ta' reġistrazzjoni tat-tfal, speċjalmenti bniet, bħala l-ewwel negazzjoni 
tad-drittijiet tagħhom; jistieden lill-Kummissjoni, għalhekk, tappoġġa r-reġistrazzjoni tat-
twelid f'pajjiżi terzi fejn meħtieġ; jenfasizza l-ħtieġa li jkun promoss ir-rikonoxximent tad-
dritt tal-ommjiet li jirċievu protezzjoni u appoġġ u li jindokraw u jrabbu lill-uliedhom, 
flimkien mal-bżonn li jiġu promossi s-saħħa u s-sigurtà ekonomika tan-nisa;

24. Jitlob li jkun hemm aktar fokus u finanzjament aħjar għall-programmi li għandhom l-għan 
li jiżguraw aċċess għall-edukazzjoni għall-bniet kollha (għax huwa kruċjali li nżommu 
lill-bniet fis-sistema edukattiva biex nibnu soċjetajiet aktar ugwali mil-lat tal-ġeneri) biex 
nippromwovu l-indipendenza ekonomika tan-nisa, u biex innaqqsu l-isfruttament sesswali 
tal-bniet u tan-nisa mad-dinja kollha;

25. Jenfasizza li l-ħidma favur aċċess akbar għad-drittijiet sesswali u riproduttivi u għal 
servizzi tas-saħħa hi parti importanti biex jiġu salvagwardati d-drittijiet tal-bniedem tan-
nisa; jistieden lill-UE, f'dan ir-rigward, biex taħdem aktar biex jintlaħqu l-Għanijiet ta' 
Żvilupp tal-Millenju fir-rigward ta' titjib tas-saħħa materna, inkluż l-aċċess għall-
informazzjoni, kontraċezzjoni moderna u għadd ta' servizzi tas-saħħa riproduttiva; 
iħeġġeġ lill-Kummissjoni tkompli taħdem favur dan l-għan fl-azzjonijiet kollha tal-
politika għall-iżvilupp internazzjonali;

26. Jirrikonoxxi r-rwol tal-EIDHR u ta’ strumenti oħra fil-bini tad-demokrazija f’pajjiżi terzi 
u jfakkar li d-demokrazija tinvolvi l-parteċipazzjoni sħiħa tan-nisa fil-ħajja pubblika, kif 
jidher wara r-Rebbiegħa Għarbija u kif iddikjarat fl-istrumenti internazzjonali u reġjonali 
bħall-Protokoll għall-Karta Afrikana dwar id-Drittijiet tal-Bniedem u tal-Popli fir-rigward 
tad-drittijiet tan-nisa fl-Afrika; 

27. Jappoġġa lill-Kummissjoni fil-qasam tal-kura tas-saħħa, b’mod partikolari l-prevenzjoni 
tal-HIV u l-AIDS, u jitlob lill-Kummissjoni ssaħħaħ il-ħtieġa għall-edukazzjoni tas-saħħa, 
b’mod partikolari għan-nisa tqal u dawk li qed ireddgħu;

28. Jilqa’ l-preżenza ta’ espert dwar il-ġeneru fil-maġġoranza tal-Missjonijiet ta' 
Osservazzjoni Elettorali tal-UE, kif ukoll l-attenzjoni mogħtija lill-parteċipazzjoni tan-nisa 
fil-proċessi elettorali, u jitlob li jitwettqu l-miżuri meħtieġa biex tkun żgurata l-inklużjoni 
tagħhom fil-Missjonijiet Kollha ta' Osservazzjoni Elettorali tal-UE;

29. Jitlob li l-konklużjonijiet tar-rapporti tal-Missjonijiet ta' Osservazzjoni Elettorali tal-UE 
dwar il-parteċipazzjoni politika tan-nisa fil-proċessi elettorali jiddaħħlu fi programmi 
ġeografiċi u tematiċi fil-pajjiżi konċernati;

30. Jilqa’ l-ħolqien ta' 'UN Women' u jistieden lill-UE biex taħdem mill-qrib mal-istituzzjoni 
f’livell internazzjonali, reġjonali u nazzjonali sabiex id-drittijiet tan-nisa jiġu rispettati;

31. Jinsisti dwar il-fatt li n-nisa għandu jkollhom kontroll fuq id-drittijiet sesswali u 
riproduttivi tagħhom, partikolarment permezz ta' aċċess faċli għall-kontraċezzjoni u għall-
abort; jirrimarka li d-dritt ta' saħħa riproduttiva hi element integrali tad-drittijiet tal-
bniedem; jenfasizza li d-drittijiet riproduttivi jinsabu fir-rikonoxximent tad-dritt bażiku 
tal-koppji kollha u l-individwi li jiddeċiedu liberament u b'mod responsabbli n-numru, it-

tqassim u ż-żmien ta' bejn l-ulied, tat-tfal tagħhom u li jkollhom informazzjoni u mezzi 
biex jagħmlu dan, u d-dritt li dawn jilħqu l-ogħla standard ta' saħħa sesswali u 
riproduttiva, u li dawn jinkludu d-dritt ta' kulħadd li jagħmel deċiżjonijiet dwar ir-
riproduzzjoni ħielsa minn diskriminazzjoni, sfurzar u vjolenza (definizzjoni tad-WTO);

32. Jappoġġa bis-sħiħ l-inklużjoni ta' Konsulenti dwar il-Ġeneru jew Punti Fokali dwar il-
Ġeneru f’delegazzjonijiet tal-UE f’missjonijiet tal-Politika ta' Sigurtà u ta' Difiża Komuni 
(PSDK), u jistieden lill-HR/VP biex jipprovdihom b'riżorsi u awtorità adegwati;

33. Jitlob l-Istitut Ewropew għall-Ugwaljanza bejn is-Sessi (EIGE) biex jagħti appoġġ 
speċifiku fil-ġbir, l-ipproċessar u t-tqassim ta' prassi effikaċi fir-rigward tal-integrazzjoni 
tal-ugwaljanza tas-sessi fl-implimentazzjoni tal-indikaturi ta' Beijing fil-qasam tad-
drittijiet tan-nisa;

34. Jimpenja ruħu biex jinkludi d-drittijiet tan-nisa b’mod aktar sistematiku fid-dibattiti u r-
riżoluzzjonijiet tiegħu dwar id-drittijiet tal-bniedem, u biex juża n-netwerk tal-Premju 
Sakharov, u b’mod speċjali r-rebbieħa nisa tal-Premju, biex jippromwovi d-drittijiet tan-
nisa fid-dinja;

35. Jistieden lill-Kummissjoni tiġġieled l-abort abbażi tas-sess tat-tarbija, l-infantiċidju ta' 
trabi bniet u kull tradizzjoni oħra li tagħmel il-ħsara − mifruxa sew f'ħafna soċjetajiet − u 
li tippromwovi d-dehra tal-bniet bħala piż u s-subien bħala risorsa finanzjarja; jitlob lill-
Kummissjoni tuża l-baġit tagħha għall-iżvilupp u l-għajnuna għal dan il-għan;

36. Jistieden lill-Kummissjoni taħdem biex tkun evitata l-għażla bejn is-sessi bbażata fuq il-
ġeneru, mhux permezz ta’ restrizzjonijiet fl-aċċess għas-servizzi tas-saħħa u t-teknoloġija 
riproduttivi, iżda permezz ta’ sforzi intensifikati biex tintemm id-diskriminazzjoni 
strutturali kontra n-nisa u l-bniet, fosthom billi tiġi abolita kwalunkwe leġiżlazzjoni li 
tiddiskrimina bejn is-sessi, billi n-nisa u l-bniet jingħataw is-setgħa li jaġixxu permezz tal-
edukazzjoni, bl-indirizzar tal-politiki dwar aspetti bħall-wirt, id-dota, il-finanzjament fix-
xjuħija u kwistjonijiet oħra ta’ sigurtà personali, u d-determinazzjoni tal-kunjom;

37. Jistieden lill-Kummissjoni tippromwovi l-parteċipazzjoni attiva tal-NGOs involuti fil-
promozzjoni tad-drittijiet u l-kundizzjonijiet tan-nisa fil-programmi kollha relatati mal-
kooperazzjoni u l-iżvilupp;

